
67

Appeña là arrivôu ô se trêuva in faccia

O feroce Ataculla ne l’opposta

Sponda, che in aia brûsca de minaccia

Con a so squaddra quanto lê disposta

A-ô straggio a sguasso ne-a sciûmmæa ô se caccia:

Ma pù lê pronto e intrepido ô s’accosta

Fernando a-ô fiûmme stesso pè incontrâlo,

E ô l'invita a so squaddra a seguitâlo.


68

Ma a-ô vedde ô feo selvaggio e a compagnia

Cannibali feroci comme lê,

Quella invece a ne fû coscì atterria

Che a l'ëa zà quæxi li pe dâ inderrê:

Piccôu l'eroe de tanta codardia,

Solo e fremendo ô mette lesto i pê

Ne l'ægua e con duî colpi ô manda a bagno

O primmo ch’ô l’incontra e ô so compagno.


69

Subito doppo lê ûña lunga riga

O ne manda a dormî de l’ægua in fondo:

Confortâ da l’exempio a squaddra amiga

Subito apprêuvo a lê pe l’atro mondo

Un’atra righinaggia a ne destriga:

Visto questo Ataculla furibondo

O s’investe a gran passi in mezo a-ô sciûmme

Con êuggiæ e imprecazioîn che trän ô lûmme.


70

A-a vista do terribile sûggetto,

Ch’ô s’avanzava a-ô feo combattimento,

Se retiava a so gente pe rispetto

E a gente de Fernando pe spavento.

Questo allôa solo contro lê diretto

Çerto che a so salvezza da ûn momento

Feliçe a dipendeiva e da ô fâ presto,

Verso ô fondo ô se chiña lesto lesto.

